
Jina Devadarshana Stotram

జినదేవదర్శనస్తోత్రమ్

దర్శనం దేవదేవస్య దర్శనం పాపనాశనమ్ ।
దర్శనం స్వర్గసోపానం  దర్శనం మోక్షసాధనమ్ ॥ ౧॥
దర్శనేన జినేన్ద్రాణాం  సాధూనాం వన్దనేన  చ ।
న చిరం తిష్ఠతే  పాపం ఛిద్రహస్తే  యథోదకమ్ ॥౨॥
వీతరాగముఖం దౄష్ట్వా  పద్మరాగసమప్రభమ్  ।
జన్మజన్మకృతం పాపం దర్శనేన వినశ్యతి ॥ ౩॥
దర్శనం జినసూర్యస్య సంసార-ధ్వాన్త-నాశనమ్ ।
బోధనం చిత్త-పద్మస్య సమస్తార్థ -ప్రకాశనమ్  ॥ ౪॥
దర్శనం జినచన్ద్రస్య  సద్ధర్మామృత -వర్షణమ్  ।
జన్మ-దాహ-వినాశాయ వర్ధనం  సుఖ-వారిధే ॥ ౫॥
జీవాది-తత్త్వం ప్రతిపాదకాయ  సమ్యక్త్వ-ముఖ్యాష్ట -గుణార్ణవాయ  ।
ప్రశాన్త -రూపాయ దిగమ్బరాయ దేవాధిదేవాయ నమో జినాయ ॥౬॥
చిదానన్దైక -రూపాయ జినాయ పరమాత్మనే ।
పరమాత్మ-ప్రకాశాయ  నిత్యం సిద్ధాత్మనే  నమః ॥ ౭॥
అన్యథా శరణం నాస్తి త్వమేవ శరణం మమ ।
తస్మాత్కారుణ్య-భావేన రక్ష రక్ష జినేశ్వర ॥౮॥
న హి త్రాతా  న హి త్రాతా  న హి త్రాతా  జగత్త్రయే  ।
వీతరాగాత్పరో దేవో న భూతో న భవిష్యతి ॥౯॥
జినే భక్తిర్జినే  భక్తిర్జినే   భక్తిర్దినే   దినే ।
సదా మేఽస్తు సదా మేఽస్తు సదా మేఽస్తు భవే భవే ॥ ౧౦॥
జినధర్మ-వినిర్ముక్తో మా భవేచ్చక్రవర్త్యపి   ।
స్యాచ్చేటోఽపి దరిద్రోఽపి  జినధర్మానువాసిత ॥ ౧౧॥

జినదేవదర్శనస్తోత్రమ్

జన్మ-జన్మకృతం పాపం జన్మ-కోటిముపార్జితమ్  ।
జన్మ-మృత్యు-జరా-రోగం హన్యతే జిన-దర్శనాత్ ॥ ౧౨॥
అద్యాభవత్సఫలతా నయన-ద్వయస్య
దేవ త్వదీయ-చరణాం-బుజ-వీక్షణేన ।
అధ్య్ త్రిలోక -తిలకం ప్రతిభాసతే  మే
సంసార-వారిధిరయం చులుక-ప్రమాణమ్  ॥ ౧౩॥
ఇతి జినదేవదర్శనం సమ్పూర్ణమ్  ॥

